
Azərbaycanın Türk dünyasındakı qardaşlıq missiyası 
 

Fidan Əliyeva 

 

Türk dövlətlərinin birliyi Azərbaycanın milli maraqlarında və xarici siyasətində prioritet 

məsələlərdəndir. Altay dağlarından Qafqaza doğru irəliləyən, Xəzərin sahilində dincələn, Tanrı 

dağlarının ətəyində məskunlaşan türk xalqlarının birliyi ortaq mənəvi irsə, etnik mənşəyə və qədim 

tarixə əsaslanır. Bu birliyin müasir dövrdə simvolu hesab edilən Türk Dövlətləri Təşkilatı eyni 

soykökə mənsub xalqların səsini beynəlxalq tribunalardan ucaldan platformadır. Azərbaycan bu 

böyük ailəni birləşdirən, Türk dünyasının həmrəyliyini möhkəmləndirən və gələcəyə aparan 

körpüdür. Azərbaycanın Türk dünyası ilə əlaqələri tarixi missiyanın müasir təzahürüdür. 

 

1918-ci ildə qurulan Azərbaycan Xalq Cümhuriyyəti Türk dünyasında demokratik idarəetmə və milli 

müstəqillik prinsiplərini yaşadan dövlətlərdən biri kimi tarixə düşdü. Müasir Azərbaycan isə 2020-ci il 44 

günlük Vətən müharibəsində Qarabağın işğaldan azad edilməsi ilə Türk dünyasında birlik və həmrəylik 

dalğası yaratdı. Bu qələbə bütün Türk xalqları üçün mənəvi dirçəliş simvoluna çevrildi. Türkiyə, 

Qazaxıstan, Özbəkistan və digər Türk dövlətlərinin bu prosesə verdiyi siyasi, mənəvi dəstək Türk 

dünyasında bağlılığının təsdiqi kimi yaddaşlara yazıldı. Azərbaycanın Türk dünyası ilə əməkdaşlığı 

iqtisadi, mədəni və siyasi müstəvidə çoxşaxəli və sistemli xarakter daşıyır, bu da ölkənin regional 

inteqrasiyada katalizator rolunu qabartmaqla yanaşı, qlobal miqyasda Türk dünyasının təsir imkanlarını 

genişləndirir. 

Prezident İlham Əliyevin Antalyaya işgüzar səfəri və Antalya Diplomatik Forumunda iştirakı 

Azərbaycanın beynəlxalq mövqelərinin güclənməsi və sülh təşəbbüslərinin irəlilədilməsi baxımından 

mühüm hadisədir. Azərbaycanın artan beynəlxalq nüfuzu, iqtisadi, enerji və nəqliyyat sahələrində həyata 

keçirdiyi irimiqyaslı layihələrlə də sıx bağlıdır. Ölkəmiz bu gün regionun enerji xəritəsini müəyyən edən 

aparıcı aktorlardan biri kimi çıxış edir. Prezident İlham Əliyevin rəhbərliyi ilə reallaşdırılan və dünya enerji 

təhlükəsizliyinə mühüm töhfə verən Cənub Qaz Dəhlizi layihəsi Avropanın enerji 3500 kilometrdən çox 

uzunluğu olan boru kəməri Azərbaycanın zəngin enerji resurslarını Gürcüstan, Türkiyə və Cənubi Avropa 

ölkələri vasitəsilə beynəlxalq bazarlara çatdırmaqla qlobal enerji əməkdaşlığının mühüm komponentinə 

çevrilib.Trans-Anadolu Qaz Boru Kəməri (TANAP) və Bakı-Tbilisi-Qars dəmir yolu kimi irimiqyaslı 

infrastruktur layihələri Türk dövlətləri arasında iqtisadi qarşılıqlı asılılığın və etimadın dərinləşməsində 

strateji əhəmiyyət kəsb edir. TANAP Avropanın enerji təhlükəsizliyinə töhfə verərək Türk dünyasının 

geoiqtisadi potensialını nümayiş etdirir, Bakı-Tbilisi-Qars dəmir yolu isə Avropa ilə Asiya arasında yeni 

ticarət dəhlizi yaradaraq Türk ölkələrinin iqtisadi inteqrasiyasını sürətləndirir. Bu layihələr iqtisadi 

dividendlərlə yanaşı, Türk dünyasının birgə hədəflərə nail olmaq qabiliyyətini təsdiqləyir. 

Azərbaycanın Türkdilli Dövlətlərin Parlament Assambleyası (TÜRKPA) çərçivəsində təşkil etdiyi 

sammitlər, Türk Akademiyasının elmi-mədəni tədqiqatlarına verdiyi dəstək və "Korkut Ata Türk Dünyası 

Film Festivalı" kimi mədəni platformalar vasitəsilə Türk xalqları arasında mənəvi bağlılıqları 

gücləndirməsi ölkənin çoxölçülü inteqrasiya strategiyasının və tarixi ənənələrə sadiqliyinin göstəricisidir. 

TÜRKPA Türk dövlətlərinin qanunvericilik bazalarını uyğunlaşdırmaq və siyasi dialoqu dərinləşdirmək 

baxımından mühüm platformadır. Türk Akademiyası isə ortaq tarixi və mədəni irsin sistemli şəkildə 

öyrənilməsini və gələcək nəsillərə ötürülməsinin təminatçısıdır. Azərbaycanın bu istiqamətdə fəaliyyəti 

təkcə ikitərəfli əlaqələrlə məhdudlaşmır. Türk Dövlətləri Təşkilatı Türk dünyasının inteqrasiyasında 

mühüm addımlar atır. Təşkilatın sammitləri, iqtisadi forumları və mədəni tədbirləri Türk dövlətləri arasında 

əməkdaşlığı dərinləşdirir. İndi isə əsas vəzifə TDT-nin BMT, Avropa İttifaqı və ya digər qlobal təşkilatlarla 

rəqabət apara biləcək bir qüvvəyə çevrilməsidir. Türk dövlətlərinin zəngin təbii sərvətləri, strateji coğrafi 

mövqeyi və dinamik iqtisadiyyatları dünya bazarında böyük imkanlar yarada bilər. Azərbaycan TDT-nin 

fəallığını artırmaq üçün konkret təkliflər irəli sürür. Bunlara ortaq investisiya fondlarının yaradılması, təhsil 

və innovasiya sahəsində birgə layihələr, həmçinin regional təhlükəsizlik məsələlərində vahid mövqeyin 

formalaşdırılması daxildir. Məsələn, 2023-cü ildə Şuşada keçirilən TDT-nin qeyri-rəsmi Zirvə görüşü 

Azərbaycanın təşəbbüsü ilə Türk dünyasının mədəni paytaxtı Qarabağın dirçəlişini dünyaya nümayiş 

etdirdi. Bu, Türk dünyasının birliyinin və Azərbaycanın liderlik potensialının simvolu idi. TDT-nin 

unikallığı isə Türk xalqlarının etnik mənşəyinə, ümumi ənənələrinə və dəyərlərinə əsaslanmasıdır. Ortaq 

dəyərlər Türk dünyasını siyasi və iqtisadi müstəvidə də gücləndirir. Belə ki, Türk xalqlarının 

qonaqpərvərlik, ailə dəyərləri və ədalət anlayışı TDT-nin fəaliyyətində də öz əksini tapır. Bu dəyərlər Türk 



dünyasının qlobal arenada özünəməxsus mövqeyini formalaşdırır. Türk dünyası sadəcə tarixi irsin 

daşıyıcısı deyil, həm də müasir dünyanın mürəkkəb dinamikalarına cavab verə biləcək güc mərkəzidir. 

İqlim dəyişmələrindən tutmuş süni intellekt inqilabına, enerji keçidindən qlobal ticarət yollarının yenidən 

formalaşmasına qədər bütün məsələlər Türk dövlətləri üçün öz sözünü demək və beynəlxalq sistemdə fəal 

iştirakçı olmaq şansı yaradır. Azərbaycan Türk dünyasının gənclərini onların yaradıcılığını, 

təşəbbüskarlığını və texnoloji bacarıqlarını birləşdirərək, yeni nəslin qlobal rəqabətdə öz yerini tapmasını 

planlaşdırır. TDT çərçivəsində təklif olunan təhsil mübadiləsi proqramları, startap ekosistemləri və 

innovasiya mərkəzləri bu planın təməl daşlarıdır. Azərbaycanın rəqəmsal transformasiya modeli ASAN 

xidmət, "ağıllı şəhər" və "ağıllı kənd" layihələri Türk dünyası üçün də örnəkdir. Azərbaycandan başlayan 

bu tərəqqi Türk dünyasını yeni üfüqlərə aparacaq, Türk xalqları dünyaya yeni nəfəs bəxş edəcək. 


